
Kristina Saralegi «Baserriko lana gogorra da, baina badu abantailarik, inork ez dizu agindurik ematen» 

Baserriko lana gogorra den arren, baserritik kanpo bizitzea ez du pentsatu ere egiten Kristina Saralegik. Gustura bizi da natura eta etxe aberez inguraturik. 

Irene Arrizurieta 

Leitza 

Leitzalarreko mendietatik etorri berria. Aurrerako utzi dituen behor batzuk erakustera joana zen erostun batzuei. Eguna hotz esnatu da eta elkarrizketa baserriko sukaldean egitea erabaki dugu. Gurasoek Leitzan utzitako baserrian, Arron, bizi da jaio zenetik Kristina Saralegi (Tolosa, 1974). Sei senideen artean gazteena, baserria du bizileku eta ogibide. Irribarretsu, azkar eta asko pentsatu gabe erantzun ditu galderak. Atarian antzarak manifestazioan dabiltza, ultzi batean. 

Nola hasten duzu eguna? 

Zazpiak aldera jaikitzen naiz egunero eta baso bat esne hartzen dut. Ondoren oiloetara joaten naiz, jatekoa ematen diet eta oilategiko atea irekitzen diet. Hortik ukuilura noa aziendak gobernatzera. Deusen okerrik ez bada, azienden lanak bederatzietarako edo bukatuak izaten ditut. Orain oraindik ez dago hainbeste lan ukuiluan. Negua iristen denean okerragoa izaten da. 

Zergatik izaten da lan gehiago neguan? 

Azienda guztia etxean egoten da. Denak gobernatu behar dira. Oiloak, behiak, miatxoak eta zezenak, zaldiak, astoak eta aurrerako ditudan behokak. Orain sei asto ditut eta hiru behi ditut ukuiluan. Denei pentsua eman eta normalean, non eta eguraldi oso txarra ez den, denak belatsura bidaltzen ditut. Gero iluntzean berriz, denei belarra jarri eta ukuilura sartzen ditut. 

Zerk ematen du lan handien? 
Azpiak ateratzea da gogorrena. Pentsuak eta belarra ematea erraza da baina azpiak ateratzea nekosoa da oso. Eguraldi ona bada hilabete batean ez zara behartzen azpiak ateratzen baina eguraldi oso txarra bada astero atera behar dira. 

Animalien lana bukatu eta zer egiten duzu? 
Gosaldu. Bi arrautza egosi edo york urdaiazpikoa gosaltzen dut. Ez dut deus berezirik jaten, gainerakoan atzealdera joaten baita. 

Emakume batek bakarrik baserria eramatea ez da lan erraza. Nola moldatzen zara? 
Arazoren bat badut anaiek laguntzen didate. Eguneroko martxarako ez dut inor, baina belarrak egiteko laguntza izaten dut, gainerakoan uda osoa belarretan emanen nuke, fardo biltzen. Ebaki eta bueltatu aise egiten dut, eta fardelak egiten ere aritzen naiz, normalean anaiaren batek egiten dituen arren. Baina fardelak biltzeko laguntza behar dut, 40 fardel edo gehiago bakarrik biltzea zaila da, ez nuke sekulan bukatuko. Hiru baserrietako lurrak eta Leitzalarrean ditugun bi bordetako sei belatsuak erabiltzen ditugu. Hasialdi bakoitzean baserri bateko belarrak etxeratzen ditugu. 

Gurasoen baserriari zuk eusten diozu. Zure aukera izan da baserrian gelditzea? 
Duela 12 urte aita hil egin zen. Orduan ama eta hirurak bizi ginen baserrian. Azienda asko genuen, eta ama bakarrik gelditu zen. Amak bakarrik ezin zuen dena eraman, eta amari laguntzeko gelditu nintzen. Asmoa nuen nonbaiten lanean hastekoa, baina ohartzerako hamabi urte pasa dira. Beti beste lan batean hasi behar nuela esaten nion neure buruari baina hemen gelditu naiz. Horrela ere gustura bizi naiz. Bulegari ikasketak egin nituen, eta bulegoren batean edo hasiko nintzela uste nuen. Ilusio horretan nenbilen, baina bizitzak beste bide batetik eraman nau. 

Gustura egotea da garrantzitsuena. 

Bai, halaxe da. Lan hau gogorra da baina abantailarik ere badu, inork ez dizu agindurik ematen. Egunen batean hamarretan jaikitzen banaiz, inork ez dit errieta egiten, behiaren batek marru eginen du edo astoek arrantza, baina besterik ez. 

Ez duzu bakardadea sumatzen? 

Ez. Jadanik ohitu naiz. Ederki kosta zitzaidan egokitzea. Ama hil zenean, duela bost urte, hasieran oso gogorra izan zen. Berez, lan gogorra da, eta baserrian bakarrik bizi nintzen eta neguan ordu asko argirik gabe pasatzen dituzu, gaizki pasa nuen. Baina tira, denborarekin dena moldatzen dela esaten dute eta orain gustura nago. Oso zoriontsu bizi naiz hemen. 

Baserriko lana ez da sekulan bukatzen. Udan oporrak hartzen dituzu? 

Ez dut oporrik hartzen. Ni joaten banaiz, norbaitek etorri behar du baserrira lanera, eta beti fabore bila ez ibiltzeagatik ez naiz inora joaten. 

Noiz izan zinen azkenekoz oporretan? 

Lanbide Heziketako ikasketak bukatu nituenean. Mallorcan (Balear Uharteak) izan nintzen, 19 urterekin. Orain 33 ditut, pentsa. 14 urte pasa dira. Geroztik bi aldiz Nevadan (AEB) izan naiz. Baina aizkora erakustaldiak nituelako joan nintzen, ez oporretara. 

Baserritik bizia ateratzea ez da erraza. Nola moldatzen zara? 

Baserritik bakarrik ez naiz bizi. Baditut gauza gehiago. Ez naiz ohiko baserritarra. Ferietan taloak egiten eta saltzen ibiltzen naiz laguntzaile talde batekin. Toki askotara iristen gara horrela. Hainbat tokitako Olentzeroetarako behar diren abereak ere guk eramaten ditugu. Horiek ere diru iturriak dira. Nire lana askotarikoa da. Gainerakoan ezinezkoa da bizitzea. 

Baserritar asko baserria utzi eta kalera jaitsi dira, baserriko lana gogorra izateaz gain ez delako errentagarria. Zu, aldiz, baserrian gelditu zara. 

Aipatu dizkizudan beste diru iturri horiek ditudalako, bestela ez dago deus egiterik. Lehen azienda handia genuen baina joan den urtean asko kendu egin nituen. Orain 10 behi, 14 behor, 6 asto, ehun ardi eta txerri batzuk eta antzarak eta oiloak ditut. Bueno eta betizuak Leitzalarrean. 

Ezin zenuen guztia eraman? 

Ez, lan gehiegi zen eta probetxu gutxi. Joan den urtean asto asko saldu egin nituen eta behiak eta ardiak ere bai. Ama hil zen urtean 107 behi nituen eta negua pasa nuen haiek gobernatzen, ezinean ibili nintzen. Orduan kito esan nuen. Pentsa!, 70 behi nituen Leitzalarrean negu guztian jana emateko. Elurra egiten zuenean 40 fardo belar zabaldu behar nituen, hura ez zen samurra izan. Nire buruari galdetu nion, norentzat ari naiz lanean? Behar duenak egin dezala, pentsatu nuen. Beti aurrezten eta aurrezten, xuhur baino xuhurragoa ibiltzen nintzen. Niretzat pixka bat egin eta bestela bizi behar dela pentsatu nuen. Orain dudan aziendekin batere ez dudala iruditzen zait. Badakizu ze aldea dagoen 10 behiri edo 70-i janaria ematean. 

Zure aita, Esteban Saralegi zena, aizkolariak prestatzen ibili zen urte franko. Mieltxo harria jasotzen ibiltzen den arren, beste bi anaia badituzu aizkoran aritutakoak. Aizkolari etxean ikusitakoagatik hasi zinen? 

Bai eta gehiena Gabriel anaia tematu zelako. Bretainian urtero erakustaldi bat egiten zuten, eta zerbait berria eramateko eskatu zioten anaiari. Anaiak neskak eramatea pentsatu zuen. Maribi, Otsagabian bizi den ahizparekin batera hasi nintzen aizkoran. Hamazazpi urte nituen, eta beste 10 urte eman nituen, 27 urte bete nituen arte aritu nintzen aizkoran. 

Zergatik utzi zenuen? 

Aspertu egin nintzen. Goizean bazenuen erakustaldia bidean bazkaldu eta etxera etortzerako, iluntzea zen. Arratsaldean bazenuen, berriz, arratsalde guztia horretan ematen zenuen. Baserrian lana bazenuen lasterka eta modu txarrean egin behar izaten nituen etxeko lanak. Erakustaldi asko izaten genituen gainera, eta aspertu egin nintzen. 

Gogorregia zen edo? 

Ez bereziki. Entrenatu ere gutxi egiten nintzen. Gainera, nirekin aizkoran aritzen ziren neskek ere utzi egin zuten. Ahizparekin hasi nintzen erakustaldiak egiten. Hark utzi eta Maika Aristegikin jarraitu nuen eta gero Itziar Goenagarekin. Azken bi urteak Jon Rekondo leitzarrarekin egin nituen. Bestalde, beti maila berean nengoela ikusi nuen. Ez nuen hobetzen eta azken urtean oso justu ibili nintzen. Horregatik kito egin nuen, alde guztietara ezin iritsiz ibiltzen nintzen, eta horrela aritzeko hobe zen garaiz uztea. Herri kirolak gogorrak dira emakumeentzat eta bultzatu ere ez da egiten. 

Gainera, kirol garestia dela esaten dute. 
Bai halaxe da. Aizkoratik bizitzea ezinezkoa izateaz gain, entrenamenduetan diru asko gastatzen da. Aizkora onak behar dira, egurra ere ona eta asko behar da. Hori du okerrena kirol honek, garestia dela oso. 

Zer eman dizu aizkorak? 

Jende asko ezagutzeko aukera izan dut. Eta toki askotara ailegatu naiz aizkorari esker, eta Ameriketako Estatu Batuetara ere bi aldiz horregatik joan naiz. 

Bitxikeriak ere gertatu izan zaizkizu. 

Ameriketako Estatu Batuetan jendea harrituta gelditzen zen neska bat aizkoran ikustean. Badago asko estimatzen zaituen jendea. Opariak ere egin izan dizkidate. Ameriketara bigarren bidaian emakume batek sekulako oparia egin zidan. Ez nuen ezagutu ere egiten, eta opari bat eman zidan. Euskal Herrian gizon batzuen esanak entzun behar izan ditut. Kritika gehien adineko jendeak egin dizkit. 

Nolako kritikak? 

Plazan kamisetarekin aritzen zara eta aizkorarekin egurra jotzean makurtzen zarenean eskotea ikusten da. Plazara titiak erakustera edo joan ote nintzen entzun nuen. 

Orain ez dabil emakumerik aizkolari lanetan. Hasi zinenetik asko aldatu da? 

Gogorra da eta ez da erraza. Orain gehiago entrenatzen dira gimnasioan, eta koinatua eta ilobak aritzen dira orain. Elikadura ere orain lehen baino askoz ere gehiago zaintzen da. Garai batean, babarrunak eta txuletak jaten ziren, hori zela ona esaten ziguten. Orain pasta asko jaten da. 

Baserriko lanaz gain, taloa egiten ibiltzen zara feriaz feria, hainbat tokitako olentzeroetan ere parte hartzen duzu baserriko animaliekin eta Santo Tomasetara Donostiara txerria zuk eramaten duzu. Nondik ateratzen duzu denbora hainbeste lanetarako? 
Ongi antolatzea da kontua. Lan handia da, baina urtean nik nahi baino gutxiago izaten ditut feriak. 

Egun horietan norbaitek laguntzen dizu baserrian? 

Goizean oso goiz joan behar badut, bai, anaiaren bat etortzen da laguntzera baina bestela ez. Bakarrik moldatzen naiz. 

Nondik duzu plazara ateratzeko joera hori? 

Gure aita saltsero hutsa zen eta uda guztia plazaz plaza ematen zuen, ahari apustuak ez baziren, astoak eraman behar zituen norabaitera. Beti bazuen zerbait. Etxean betidanik ikusitako gauzak dira orain egiten ditudan gehienak. Iruñeko Olentzerora joaten ez dakit zenbat urte daramagun. Lan guztiak aurrera ateratzeko txoratuta ibiltzen naiz denbora gutxian gauza asko pilatzen direlako, baina ahal dudan arte aurrera segituko dut. 

Zein da garai okerrena? 

Boladak izaten dira. Azken hilabetean erotuta nabil. Asteburuan kilometroak ditut, berehala Nafarroa Oinez eta gero Eguberriak prestatzen hasiko naiz. Ez dugu olentzero bakarra egiten. Iruñekoa, Barañaingoa, eta Burlatakoa egiten ditugu. Eromena izaten da, lan asko baita denbora gutxian. Etxean ditugun animalia guztiak ematen ditugu, oiloak, eta ahateak bakarrik gelditzen dira etxean. Gabon-gaueko afaria laster egiten dut. Leher eginda iristen naiz etxera eta ohera sartzea da dudan pentsamendu bakarra. 

Etorkizunean ere, zure burua baserrian ikusten duzu? 

Etorkizunean ez dut pentsatzen, egunerokoa bizitzen dut eta ez dut pentsatu nahi geroan. Egunerokoa bizi behar dela uste dut eta horretan saiatzen naiz. 

Motzean 

Kirolari bat? 

Nazabal. 

Janari bat? 

Jateko dena da ona. Denak gustatzen zaizkit. 

Bizitzeko toki bat? 
Leitza. Bueno Donostia ere asko gustatzen zait. 

Oporretako beste leku bat? 

Australia. 

Irakurri duzun azken liburua? 

Ez zait gustatzen irakurtzea. Ez dakit denbora ez dudalako den edo ez naizelako horretara jarri. 

Lanetik kanpo egitea gustatzen zaizun zerbait? 

Lasterka ibiltzea. Astean lau aldiz-edo joaten naiz Leitzalarrera lasterka. 10 kilometroko bideari eusten diot. Ibili behar nuenean ez nintzen ibiltzen eta joan den urtean hasi nintzen. 

Astea edo asteburua? 

Igualtsuak dira, bueno asteburuan parrandaren bat egiten dut. 

